Avgerð frá Skatta- og avgjaldskærunevndini

Mál nr.: 07-03-33-14 Avgerð tikin 05.10.2007

- lóg um skrásetingargjald á

- motorakførum v.m. § 1, § 2

Skrásetingargjald av nýggjum innfluttum akfari roknað eftir tollskylduga virðinum

Samandráttur:

Kært varð um, at Akstovan hevði nýtt upphæddina á sølusáttmálanum heldur enn listaprís at rokna skrá​setingargjald eftir. Skatta- og avgjaldskærunevndin avgjørdi at staðfesta avgerðina hjá Ak​stovuni.

Avgerð

Upplýst varð í málinum, at A hevði keypt ein nýggjan persónbil frá bilasølu í Danmark. Í hesum sam​bandi hevði Akstovan kravt hann at gjalda skrásetingargjald av sáttmálaprísinum, kr. 170.000. Kærarin metti, at hann átti at rinda skrásetingargjald av einum listaprísi á kr. 154.165.

Kærarin metir, at Akstovan hevur nýtt skeivt virðisgrundarlag til at útrokna skrásetingargjaldið á akfari hansara.

Akstovan hevur brúkt ”Salgslutseddel” upphæddina kr. 170.000 heldur enn listaprísin við upphædd​ini kr. 154.165, sum virðisgrundarlag fyri útrokningini av skrásetingargjaldinum.

Hann greiddi frá, at áðrenn hann avgjørdi at innflyta bilin, vendi hann sær til Akstovuna fyri at fáa nærri at vita um mannagongdina hesum viðvíkjandi. Akstovan kunnaði hann tá um, at hann skuldi gjalda mvg av fakturavirðinum og skrásetingargjald av listaprísinum.

Salgslutseðilin er kostnaðurin av bilinum, íroknað m.a. vinning til seljara og ymisk onnur tænastu​gjøld, sum hann skal gjalda mvg av, tá hann innflytur bilin til Føroya. Listaprísurin er framleiðslu​prísurin á bilinum. Tvs. virðið á bilinum, tá hann verður veittur bilhandlarum frá framleiðaranum.

Hesin listaprísur verður nýttur sum virðisgrundarlag í londunum kring okkum, og hann hevur skilt, at Akstovan nýtir henda sama listaprísin sum virðisgrundarlag fyri at útrokna skrásetingargjaldið av bilum, sum bilhandlarar í Føroyum handla.

Tá hann síðan kom til Akstovuna fyri at skráseta bilin, varð tann mannagongdin, sum hann framm​an​undan hevði fingið kunning um, kortini ikki nýtt. Kærarin kann ikki góðtaka viðgerðina og vænt​ar tí at fáa viðhald í kæru síni og verða viðgjørdur eins og onnur, sum gjalda skrásetingargjald av einum meinlíkum akfari keypt frá bilhandlara í Føroyum.

Hann vísir á, at hann hevur goldið mvg av salgslutseðilinum, sum rætt er, men hann eigur at gjalda skrá​setingargjald av listaprísinum og ikki av salgslutseðilinum.

Akstovan vísir á, at talan er um eitt verksmiðjunýtt akfar, ein persónbil, sum er framleiddur í 2007. Sambært sølusáttmála nr. 8361, dagfestur 29. juni 2007, hevur hann keypt akfarið sum nýtt frá bilasølu í Danmark fyri kr. 170.000 excl. moms og avgjøld.

Sambært tollkvittan, dagfest 5. juli 2007 hevur akfarið rindað kr. 42.500 í innflutningsmvg, svar​andi til 25% av keypsprísinum kr. 170.000.

Sambært útrokning av skrásetingargjaldi, dagfest 6. juli 2007 frá Akstovuni, hevur akfarið rindað kr. 110.000 í skrásetingargjaldi, kr. 27.500 í eykagjaldi og kr. 1.500 í burturbeiningargjaldi, saman​lagt kr. 139.000. Avgjaldsgrundarlagið er fakturavirðið upp á kr. 170.000.

Sambært løgtingslóg nr. 175 frá 18. september 1992 um skrásetingargjald á motorakførum v.m., §§ 1 og 2 verður ásett eitt skrásetingargjald fyri motorakfør v.m., sum eru skrásetingarskyldug eftir ferðslu​lógini. Skrásetingargjaldið byggir á eitt virðisgjald samsvarandi § 3 í lógini. Afturat skráset​ingargjaldinum verður rindað eitt eykagjald, sum er 25% av skrásetingargjaldinum. Gjaldið saman við eykagjaldinum verður at rinda í landskassan, samstundis sum akfarið verður skrásett.

Tað avgjaldsskylduga virðið á einum motorakfari við allari vanligari útgerð og trygdarútgerð er toll​skylduga virðið við innflutning til landið (CIF virðið føroyska havn). CIF virðið er fakturaupp​hædd, farmagjald, flutningstrygging og eftirkrav.

Akstovan vísir á, at listaprísur kann bert verða nýttur í samband við innflutt, brúkt akfør, sum hava verið endaliga skrásett í útlandinum, sambært § 15 í skrásetingargjaldslógini, har tað stendur, at av​gjaldsgrundarlagið t.d. er 90% av einum meinlíkum nýggjum akfari (listaprísur).

Listaprísurin kann sostatt ikki verða nýttur til áseting av avgjaldsgrundarlagi fyri verksmiðjunýggj ak​før, sum ikki hava verið endaliga skrásett í útlandinum, uttan mun til um innflytarin er ein bil​handlari ella ein privatpersónur. Hetta er eisini tað, sum greitt framgongur av vegleiðingini á heima​síðuni hjá Akstovuni.

Avgerðin hjá Skatta- og avgjaldskærunevndini.

Upplýst er m.a. í málinum, at talan er um nýggjan bil, sum ikki hevur verið skrásettur í útlandinum.

Sambært §§ 1 og 2 í lóg um skrásetingargjald av motorakførum skal gjald rindast í samband við skrá​seting av akfari. Avgjaldsskylduga virðið er tollskylduga virðið við innflutning til landið (CIF-virðið føroyska havn).

Avgjald skal soleiðis roknast av kostnaðinum av akfarinum, íroknað gjald fyri trygging og flut​nings​útreiðslur. Í hesum føri er upplýst, at kostnaðurin av bilinum er kr. 170.000. Henda upphædd er tí avgjaldsskylduga virðið, og er hetta eisini upphæddin, sum meirvirðisgjald er roknað av sam​bært tollkvittan.

Sambært § 15 í lógini um skrásetingargjald eru ásettar serligar reglur fyri akfør, sum hava verið enda​liga skrásett í útlandinum. Í teimum førum er avgjaldsgrundarlagið ein ávísur prosentpartur av einum meinlíkum nýggjum akfari. Men í hesum føri, har talan er um ein bil, sum ikki hevur verið skrá​settur í útlandinum, er avgjaldsskylduga virðið tollskylduga virðið, tvs. sáttmálaprísurin á kr. 170.000.

Viðvíkjandi tí, sum kærarin upplýsir, at hann hevur fingið at vita frá Akstovuni, at listaprísurin fór at verða lagdur til grund fyri útrokning av skrásetingargjaldinum, skal fyrst viðmerkjast, at Ak​stovan hevur ikki gjørt beinleiðis viðmerkingar til hetta, men hevur víst á, at tað av vegleiðingini á heimasíðuni hjá Akstovuni greitt framgongur, at listaprísurin kann ikki verða nýttur, tá talan er um verksmiðjunýtt akfar.

Tað er greitt ásett í skrásetingargjaldslógini, at tað er tollskylduga virðið við innflutning, CIF virðið, sum skal nýtast sum grundarlag fyri útrokning av skrásetingargjaldinum, tá talan er um akfar, sum ikki hevur verið endaliga skrásett í útlandinum. Tað hevði tí verið í beinleiðis stríð við skrá​set​ingar​gjaldslógina at brúka annað virðisgrundarlag í hesum føri. Hevur kærarin av misgáum fingið annað upplýst frá Akstovuni, kann hetta mistak ikki grunda, at útrokningin av avgjaldinum skal roknast av listaprísinum, tí hetta er í beinleiðis stríð við

skrásetingargjaldslógina.

Skatta- og avgjaldskærunevndin avgjørdi at staðfesta avgerðina hjá Akstovuni.

Avgerðin verður grundað við, at sambært §§ 1 og 2 í skrásetingargjaldslógini skal skráset​ing​ar​​gjald​ið roknast av tollskylduga virðinum við innflutning (CIF virðinum).

